«Оланін да коммунальнӧй овмӧсӧн инӧд да сьӧм боксянь колӧ мӧд ногӧн веськӧдлыны»

Та йылысь висьталіс Коми Республикаса Юралысь Вячеслав Гайзер Коми Республикаын правопӧрадокӧн могмӧдӧм кузя координационнӧй сӧвещание вылын. Шӧр сёрниыс муніс сьӧм операцияяс прӧверитӧм йылысь, кӧні тыдовтчисны, мый коммунальнӧй комплексса организацияяс вӧдитчӧны сьӧмӧн инӧд торкӧмӧн.

Кыдзи юӧртіс Коми Республикаса архитектура, стрӧитчӧм да коммунальнӧй овмӧсса министрӧс вежысь Александр Лучшев, канму оланін инспекция прӧверитіс 106 веськӧдлан организация дас муниципальнӧй районын да вит кар кытшын. «Прӧверка дырйи аддзисны, мый уна патераа керкаяс техника боксянь видзӧны правилӧяссӧ да нормаяссӧ торкӧмӧн, оз  колана мог вылӧ видзӧны сьӧмсӧ, мый чукӧртӧма олысьяслысь уна патераа керкаяс видзӧм да дзоньталӧм вылӧ, торкӧны Россия Федерацияса Веськӧдлан котырлысь юӧр восьтан стандарт корӧмъяс. Прӧверкаяслӧн кывкӧртӧдъяс серти веськӧдлан компанияясса юрнуӧдысьясӧс кыскӧмаӧсь административнӧй кывкутӧмӧ. Прӧверкалӧн материалъяссӧ мӧдӧдӧма прокуратураӧ прокурорскӧй решение примитӧм вылӧ. Овмӧдчӧминъясса кык муниципальнӧй юралысьлы сетӧма аддзӧм торкалӧмъяссӧ бырӧдӧм йылысь представление», - висьталіс А. Лучшев.

Татшӧм збыль лоӧмторъясыс эз эскӧдны республикаса Юралысьӧс, коді тшӧктіс сетны матысса кадӧ вӧзйӧмъяс сы йылысь, кыдзи позьӧ дугӧдны инӧдлы паныд вӧчӧмторъяссӧ веськӧдлан компанияясӧн.

«Тіян отчётын сӧмын фактъяс лыддьӧдлӧм. Тайӧ ме шуа - мыжавны вӧчӧмтор бӧрын. Ми ставӧн век сёрнитам: кыдзи лыддьыны вӧчӧмторсӧ, тӧдмалам, мый нин гусялӧмаӧсь. Но ми абу митинг вылынӧсь, а весиг быд лун став йӧз водзын кутам кӧ  «лыйлыны» ОКО предприятиеясса юрнуӧдысьӧн — нинӧм оз вежсьы, гусясьны кутасны нӧшта на ёнджыка, сы вӧсна мый найӧ лоасны унджыкынӧсь. Колӧ лӧсьӧдны базӧвӧй условиеяс сы могысь, медым татшӧмсяма инӧдлы паныд действиеяссӧ татшӧм организацияясыслы вӧчны эз вӧв позянлуныс, мӧд ногӧн нинӧм оз вежсьы», - гӧгӧрвоӧдіс Вячеслав Гайзер.

Дінмуса Юралысь пасйис, мый колӧ примитны лӧсялана инӧда актъяс кыдзи муниципальнӧй, сідзи и дінму тшупӧдын, а сідзжӧ ӧнія инструментъясӧн вӧдитчӧмӧн петны федеральнӧй тшупӧд вылӧ.

«Быд контораӧ, коді кутас занимайтчыны «обмеръясӧн», контролёрӧс ми огӧ сувтӧдӧй. Колӧ уджсӧ сувтӧдны дзик выль ногӧн: оланпастэчасӧ, нормативнӧй документъясӧ пыртны вежсьӧмъяс. ОКО-лысь став уджсӧ торйӧдны «полкаяс серти». Ме ньӧти ог майшась дӧзьӧритысь да инӧд видзысь органъяслӧн профессионализм кузя, и ми тӧдам, мый эмӧсь кӧ мыжаяс — мыждӧмыс век лоӧ. Но тайӧ быд пӧрйӧ сӧмын факт висьталӧм и таысь некодлы абу кокньыдджык. Тайӧ абу «йӧзкӧд ворсӧдчӧм». Йӧзыслы колӧ, медым налы воисны подулалӧм мынтысян кабалаяс, а абу сійӧтор, мый быд лун кодӧскӧ пуксьӧдісны, абу таын миян уджлӧн могыс», - висьталіс В.Гайзер.  
